
KESELAMATAN JALAN RAYA, TANGGUNGJAWAB SEMUA
Hari Jabatan Pengangkutan Jalan Malasyia ke-73

Sidang Jemaah yang dirahmati Allah,
Marilah kita meningkatkan ketagwaan kepada Allah SWT dengan
bersungguh-sungguh menyempurnakan perintahNya dan bertekad sepenuh
hati meninggalkan laranganNya. Mudah-mudahan dengan amalan yang
dilaksanakan demi ketaatan selaku hamba Allah Yang Maha Esa, kita
memperoleh keredhaanNya di dunia serta dianugerahkan nikmat syurga di
akhirat kelak.

Mimbar pada hari ini, akan membicarakan khutbah bertajuk “Keselamatan

Jalan Raya, Tanggungjawab Semua”.
Sidang Jemaah yang dikasihi Allah,

Alhamdulillah, dalam menjalani kehidupan ini, kita bersyukur di atas pelbagai
nikmat Allah SWT dan di antaranya adalah nikmat kemudahan dan prasarana
yang disediakan oleh kerajaan seperti jalan raya. Jaringan jalan raya sebagai
penghubung antara masarakat pelbagai negeri sentiasa dinaik taraf sesuai

dengan perkembangan semasa masyarakat dan teknologi.

Namun amat menyedihkan apabila melihat kemalangan jalan raya semakin
meningkat setiap tahun. Seringkali kita dipaparkan sama ada di televisyen,
dada-dada akhbar, radio mahupun di laman sosial dengan berita kemalangan
jalan raya yang meragut nyawa manusia. Peristiwa ini merupakan suatu
trauma ngeri bagi sesiapa sahaja yang mengalaminya. Selain daripada
meninggalkan kenangan pahit di dalam kehidupan, mangsa juga turut
menanggung berbagai-bagai penderitaan kerana kecacatan anggota tubuh

badan atau kehilangan orang tersayang.

Berdasarkan Statistik Jabatan Perangkaan menunjukkan bahawa pada tahun
2017, kemalangan Jalan Raya berada di Tangga ke-4 sebagai punca utama
kematian rakyat Malaysia. Statistik kemalangan maut pada tahun 2018 pula
mencatatkan sebanyak 6,284 kematian dengan purata 18 kematian sehari
atau 1 kematian setiap 1 jam 20 minit. Statistik juga menunjukkan sebanyak
4128 kematian melibatkan penunggang dan pembonceng motorsikal.
Manakala berdasarkan kajian Institut Penyelidikan Keselamatan Jalan Raya
Malaysia,sebanyak 30% kematian adalah melibatkan penunggang dan
pembonceng motorsikal yang berumur diantara 16 ke 25 Tahun. Dan
sejumlah 40% daripadanya tidak mempunyai lesen memandu.

Kemalangan jalan raya adalah suatu musibah yang tidak dijangka. Namun
kemalangan ini seringkali berlaku akibat daripada pelanggaran peraturan jalan
raya. Terdapat beberapa faktor utama yang menjadi punca kemalangan jalan

raya :

Pertama : Sikap dan tabiat pemanduan buruk pengguna jalan raya seperti
memotong di garisan berkembar, melawan arus, melanggar lampu isyarat,
menyalahgunakan laluan kecemasan dan lumba haram. la bukan sahaja
mengundang kecelakaan kepada diri sendiri tetapi turut mengorbankan

pengguna lain yang tidak bersalah.

Kedua: Kecuaian pengguna jalan raya seperti pemanduan melebihi had laju
yang ditetapkan, tidak memasang lampu isyarat ketika membelok, memandu
dalam keadaan mengantuk, kurang berhati-hati ketika memandu dalam cuaca
buruk, serta penggunaan telefon bimbit ketika memandu sehingga

mengundang kepada kecelakaan jalan raya.

Ketiga: Keadaan jalan raya yang berlopak, licin, berselekoh tajam dan
halangan di jalan raya seperti batu, kayu akibat tidak diselenggara oleh pihak
berwajib ditambah dengan cuaca buruk turut menjadi punca berlakunya

kemalangan jalan raya.

Keempat: Kelalaian segelintir pengguna jalan raya untuk membuat
pemeriksaan kenderaan sebelum pemanduan dan tidak mengambil berat
terhadap penyelenggaraan kenderaan sehingga mengakibatkan kenderaan

tidak dapat berfungsi dengan selamat.
Sidang Jemaah yang dimuliakan Allah,

Bersempena dengan sambutan Ulang Tahun Penubuhan Jabatan
Pengangkutan Jalan Malaysia (JPJ) kali ke 73 yang disambut pada 1 April

setiap tahun, mimbar mengingatkan para Jemaah sekalian agar membantu

pihak JPJ selaku Agensi yang menguatkuasa dan mentadbir undang-undang
jalan raya Malaysia dalam meningkatkan keselamatan jalan raya dengan

menghayati saranan berikut :

Pertama : Marilah kita bersama menghargai nikmat kesihatan, keselamatan
dan nyawa yang telah dianugerahkan Allah SWT dengan mencegah diri dari
melakukan perkara-perkara yang boleh mengancam keselamatan diri sendiri

mahupun memudaratkan orang lain.

Kedua : Beradab dan bersopanlah ketika berada di jalan raya dengan
memtuhi undang-undang dan peraturan —peraturan jalanraya seperti memakai
tali pinggang keledar atau topi keledar, memastikan anak-anak duduk di
dalam kerusi keselamatan kanak-kanak dan mematuhi had Ilaju yang
ditetapkan. Peraturan yang dirangka bukan untuk membebankan bahkan

membantu menjadikan perjalanan lebih selamat dan teratur.

Ketiga : Janganlah mementingkan diri sendiri ketika di jalanraya. Hormati

serta sentiasa bertolak ansur terhadap pengguna jalan raya yang lain.

Keempat : Pengguna jalan raya dinasihatkan agar sentiasa memohon

perlindungan daripada pada Allah SWT ketika memulakan perjalanan.

Sidang Jemaah yang dimuliakan Allah,

Menjaga keselamatan jalan raya dan berusaha mencegah dari berlakunya
kemalangan jalanraya adalah sebahagian daripada magasid al-syariah dalam
aspek pemeliharaan nyawa dan harta. Malah dalam Islam, melakukan

sesuatu perkara yang dapat melengkapkan tuntutan agama amatlah dituntut.

Justeru kita mestilah berusaha dengan pelbagai cara untuk mengurangkan
risiko dan mencegah daripada berlakunya kemalangan jalan raya. Sikap

berhati-hati di jalan raya akan dapat menghindarkan kemalangan maut

daripada berlaku. Biar lambat asal selamat. Slogan pandu cermat jiwa
selamat hendaklah dijadikan pedoman. Firman Allah SWT di dalam surah al-

Furgan ayat 63 :

@ t.:\:»)ns C}A)J\ ;@LL\;\J Lg}b u‘_’)Y& FO 9:\‘3\10_/255\ ;va
Bermaksud : “Dan hamba-hamba (Allah) Ar-Rahman (yang diredhaiNya),
lalah mereka yang berjalan di bumi dengan sopan santun, dan apabila orang-
orang yang berkelakuan kurang adab, hadapkan kata-kata kepada mereka,
mereka menjawab dengan perkataan yang selamat dari perkara yang tidak
diingini.”

Hadis yang diriwayatkan oleh Imam al-Timirzi daripada Abu Zar RA,
Rasulullah SAW bersabda :

;s b4 @ s I o0 sowa o 0% - 50 » z ]
Bermaksud : "Bertagwalah kamu kepada Allah di mana saja kamu berada dan
ikutilah setiap amalan kejahatan dengan amalan kebaikan yang dapat

menghapuskannya serta berakhlaklah kepada manusia dengan akhlak yang
baik."

Sidang Jemaah yang dicintai Allah,

Marilah kita bersama menghayati kesimpulan khutbah pada hari ini, antaranya

Pertama : Beradab dan bersopanlah ketika berada di jalan raya dengan

mematuhi undang-undang dan peraturan jalanraya.

Kedua : Janganlah mementingkan diri sendiri ketika menggunakan jalanraya

bahkan hormatilah dan bertolak ansur dengan pengguna yang lain.

Ketiga : kita mestilah berusaha dengan pelbagai cara untuk mengurangkan
risiko dan mencegah dari berlakunya kemalangan jalan raya untuk menjamin

keselamatan diri, keluarga dan masyarakat keseluruhannya.

Firman Allah SWT dalam surah At-Taubah ayat 51.:

Bermaksud : “Katakanlah (wahai Muhammad) tidak sekali-kali akan menimpa
kami sesuatu pun melainkan apa yang telah ditetapkan Allah bagi kami. Dia
pelindung yang menyelamatkan kami, dan (dengan kepercayaan itu) maka

kepada Allah jualah hendaknya orang-orang yang beriman bertawakal.”

